
ఘీంకారరవము సంకీర్ణ మై పర్వఁగ, దండుకొండలు ప్రతిధ్వనుల నీనఁ

గర్ణజానిలమున గగనభాగమునకుఁ, దేలి మేఘంబులు దూలి పోవ



	 







	గీ.	
దేవసైన్యంబులకు నోడి దితిజకులము, నిలువఁ జో టెచ్చటను లేక జలధి చొరఁగఁ

బాఱుతెంచినచందమై భద్రకరులు, త్వరితగమనంబునను సరోవరము చేరి.

	గీ.	
అట్టి సంరంభగమనంబునందు నందుఁ, గలశశకంబులు తత్పాదఘట్టనమున

మంది మృతిఁ బొందుటయుఁ జింత నొంది శశక, నాయకుండు శిలీముఖనాముఁ డొకఁడు.

	వ.	
తా నరణ్యంబునం గలశశకంబుల కెల్లను రాజు గావునఁ దనబంధుప్రీతంబు మృతిఁ

బొందుటకుఁ బరితప్తాంతఃకరణుం డగుచుఁ జింతించుసమయంబున నతనియమాత్యులు

కొందఱు దైవయోగంబున శేషించినవార లచ్చటికిం జనుదెంచి యభివందనంబు

లాచరించినం గన్నీ రొలుక వారలం గనుంగొని శిలీముఖుం డిట్లనియె.

	చ.	
వఱపు జనింప నేల యనివారణ వారణపంక్తు లింతగా

బఱవఁగ నేల యిట్లు గలబాంధవు లందఱు గాలిధూళిగా

నుఱక విధాత యేమిటికి నుండఁగఁ జేసెను నాదుజీవనం

బెఱుఁగఁగ నేర నైతి నుతిహీనుల కెక్కడి వేశుభంబులున్.

	వ.	
అని యిట్లు చింతాక్రాంతుండై యున్నతనయేలికం జూచి బహువృత్తాంశవిదుం

డగు విజయుం డనునమాత్యుం డిట్లనియె.

	ఉ.	
చచ్చినవారికిన్ వగవఁ జయ్యన వారలు లేచి క్రమ్మఱన్

వచ్చుట లేమి దెల్ల మిఁక వారణముల్ మగుడంగ నింతగా

వచ్చిన నున్నవారము నవశ్యముఁ జత్తుము గాన దీనికిన్

జెచ్చెరఁ జింత సేయుము విశేషమతిం బ్రతుకం దలంచినన్.

	వ.	
అనినం దెలి వొందినచిత్తంబుతోడ సుముఖుం డగుచు శిలీముఖుండు దనయమాత్యుం

డగువిజయున కిట్లనియె.

	క.	
గిరిగహ్వరముల కొండెను, ధరణీవివరముల కొండెఁ దడయక చని య

య్యిరవుల నొరుగుద మనినన్, వెర వగునది మనకు ననుచు విజయుం డనియెన్.



	 93







	గీ.	
ఏమఱుటఁ జేసి యిటువంటియెడరు పుట్టె, మోసపోయితి మెఱిఁగిన మోస గలదె

నెలవు విడువక నిలువంగవలయుఁ గాక, పందతనమునఁ బాఱు టేపౌరుషంబు.

	వ.	
అనిన శిలీముఖుం డిట్లనియె.

	గీ.	
నిన్నుఁ గడచినట్టినిజ మైనహితుఁడును, నీతియుతుఁడుఁ గలఁడె నిర్మలాత్మ

జయము నాకుఁ గలుగు సమధికోపాయంబు, తలఁపు నీవు నాకుఁ గలఫలంబు.

	వ.	
అనుమాటకు విజయుం డిట్లనియె.

		 ఈ పేజీలో చివరి మార్పు 24 మార్చి 2023న 02:11కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

